
 Вадзім Вітальевіч Жылко нарадзіўся 

31 кастрычніка 1967 года ў горадзе Лунінец Брэсцкай 

вобласці. Скончыў у 1984 годзе сярэднюю школу № 1, у 

1990-м – гістарычны факультэт Беларускага дзяржаўнага 

ўніверсітэта. Працаваў тэхнікам у аддзеле архітэктуры 

Лунінецкага райвыканкама (1984–1991), кіраўніком гуртка 

ў Доме дзіцяча-юнацкай творчасці (1991–1993), 

навуковым супрацоўнікам Лунінецкага раённага 

краязнаўчага музея (1993–2006). З 2007 года працуе ў 

лунінецкім недзяржаўным штотыднёвіку «Информ-прогулка». 

Вадзім Жылко з’яўляецца аўтарам каля 8.100 публікацый, найбольш  

журналісцкіх, пераважна ў лунінецкіх газетах «Лунінецкія навіны» (да 

1991 г. – «Ленінскі шлях»), «Информ-прогулка», «Вита-Пресс», «Газета па-

лунінецкі», а таксама ў абласных – «Заря», «Народная трыбуна», 

рэспубліканскіх – «Советская Белоруссия», «Звязда», «Настаўніцкая газета», 

«Беларуская ніва», «Народная газета», «Краязнаўчая газета», «Літаратурная 

Беларусь», у часопісах «Мясцовы час», «Падарожнік», «Шахматы» і 

«Шахматы-плюс», «64 – Шахматное обозрение» (Масква), бюлетэнях 

«Летапіс Таварыства беларускай школы» і «Настаўнік» (Мінск), «Выток» і 

«Дни культуры» (Лунинец), альманахах «Каштоўнасці мінуўшчыны», 

«Загароддзе» (Мінск), «Альбино» (Лунінец) і інш.  

Разам з калегамі па творчым клубе «Муза» ў 1996–1999 гадах 

В. В. Жылко выдаў 9 альманахаў з творамі лунінецкіх аўтараў у серыі 

«Галасы Лунінеччыны», у 2000–2016 гадах – 36 альманахаў ў серыі 

«Лунінецкая муза» і значную колькасць дадаткаў да іх, у 2002–2017 гадах – 

38 нумароў бюлетэню «Выток» Брэсцкай абласной філіі СБП. У 1998 і 2010 

гадах быў укладальнікам анталогій вершаў лунінецкіх паэтаў «Азбука 

поэзии» і «Азбука поэзии – 2». У 2002–2017 гадах уклаў і выдаў 16 нумароў 

краязнаўчага альманаха «Лунінецкі сшытак» і 8 спецвыпускаў яго, да 

большасці з іх напісаў прадмовы і агляды краязнаўчай дзейнасці на 

Лунінеччыне. 

Распрацаваў у 2006 годзе сумесна з настаўніцай Нінай Трэгубавай 

спецкурс «Лунінеччыназнаўства», які выкладаўся ў школах Лунінецкага 

раёна. Па сцэнарыях В. В. Жылко зняты два відэафільмы пра Лунінец. Ён 

прымаў удзел ў некалькіх радыё- і тэлеперадачах, у т. л. у выпусках 

праграмы «Край» на тэлеканале «Лад» (15 кастрычніка і 3 снежня 2007 г.). 

Разам з аднадумцамі В. В. Жылко арганізаваў і правёў сотні 

літаратурных вечарын і сустрэч (у т. л. з запрашэннем пісьменнікаў і паэтаў з 

Мінска, Брэста і інш.), круглых сталоў, творчых конкурсаў і г. д. Разам з 

іншымі лунінецкімі літаратарамі выступаў у многіх гарадах Брэсцкай 

вобласці, у мінскім Доме літаратара (ліпень 2005 г.) і інш. 

Прымаў удзел у больш як 20 міжнародных і рэспубліканскіх 

канферэнцыях па гісторыі, краязнаўстве, правах чалавека і інш. Сябар 

Беларускай асацыяцыі журналістаў з 1998 года. Сябар Саюза беларускіх 

пісьменнікаў з 2007 года (у саюз яго рэкамендавалі Ніна Мацяш, Васіль 



Жуковіч і Пятро Васючэнка). Лаўрэат звання «Чалавек года – 2003 

Лунінецкага раёна ў галіне культуры». 

Вадзім Вітальевіч з’яўляецца аматарам i заўзятым прапагандыстам 

інтэлектуальных гульняў. Склаў і апублікаваў звыш за 670 красвордаў і 

сканвордаў, выдаў на гэтую тэму брашуру «Крестословица» (Лунінец, 2002). 

Шмат гадоў праводзіў чэмпіянаты Лунінецкага раёна па вочным рашэнні 

красвордаў і чэмпіянаты раёна па інтэлектуальных гульнях. 

В. В. Жылко з дзяцінства захапляецца шахматамі. Яшчэ ў час вучобы ў 

школе стаў чэмпіёнам Брэсцкай вобласці па шахматах у складзе каманды 

Лунінецкага раёна. Трохразовы чэмпіён Лунінецкага раёна і чатырохразовы 

чэмпіён Саюза беларускіх пісьменнікаў па шахматах. Працаваў шахматным 

трэнерам, кіруе шахматным клубам. Арганізаваў і судзіў некалькі соцень 

шахматных спаборніцтваў – ад раённых да міжнародных. Прызёр каля 100 

конкурсаў рашэння шахматных кампазіцый, удзельнік чэмпіянатаў Беларусі і 

міжнародных турніраў (этапаў Кубку свету) па рашэнні. 

Надрукаваў звыш за 180 шахматных задач у газетах і часопісах СССР, 

Беларусі і замежжа, шэраг задач уключаны ў зборнікі «Шахматная задача на 

Берестейщине» (Брест, 2003) и «Шахматная поэзия Беларуси» (Лида, 2004). 

Вядзе шахматныя аддзелы ў газетах «Народная воля» і «Звязда». Аўтар 

брашуры «Точка на шахматной карте» (Лунінец, 2002). З 1991 года выдае 

адзіны ў Беларусі бюлетэнь па шахматнай кампазіцыі «Альбино» (да верасня 

2017 г. выйшла 119 нумароў), а ў дадатку «Альбино плюс» (выйшла каля 100 

нумароў) друкуюцца матэрыялы аб шахматах як з’яве культуры, на тэму 

шахмат у сусветнай і беларускай літаратуры і інш. 

